
Իրավական ակտի ընդունման անհրաժեշտությունը, ընթացիկ իրավիճակը և խնդիրները.
Համաձայն ՀՀ կառավարության 2012 թվականի փետրվարի 2-ի «ՌԱՕ ՄԱՐՍ» փակ բաժնետիրական ընկերության և «ԵրՄՄԳՀԻ» փակ բաժնետիրական ընկերության տարածքներում ազատ տնտեսական գոտի ստեղծելու և «Սիտրոնիկս Արմենիա» փակ բաժնետիրական ընկերությունն ազատ տնտեսական գոտու կազմակերպիչ ճանաչելու, ինչպես նաև ազատ տնտեսական գոտու գործունեության վերաբերյալ կազմակերպչի կողմից լիազոր մարմնին հաշվետվությունների ներկայացման ձևերը հաստատելու մասին» N 84-Ա որոշման,  հիմք ընդունելով «ՍԻՏՐՈՆԻԿՍ ԱՐՄԵՆԻԱ» փակ բաժնետիրական ընկերության կողմից մասնավոր նախաձեռնությամբ «ՌԱՕ ՄԱՐՍ» փակ բաժնետիրական ընկերության և «ԵրՄՄԳՀԻ» փակ բաժնետիրական ընկերության տարածքներում ազատ տնտեսական գոտի ստեղծելու և այդ գոտու կազմակերպիչ ճանաչվելու համար ներկայացված հայտը, մասնավոր նախաձեռնությամբ ազատ տնտեսական գոտի ստեղծելու համար հայտը գնահատող միջգերատեսչական հանձնաժողովի եզրակացությունը, «Ազատ տնտեսական գոտիների մասին» Հայաստանի Հանրապետության օրենքի 5-րդ հոդվածը` Հայաստանի Հանրապետության կառավարությունը որոշել է ստեղծել ազատ տնտեսական գոտի` «ՌԱՕ ՄԱՐՍ» փակ բաժնետիրական ընկերության (ՀՀ 0064, քաղ. Երևան, Րաֆֆու 111) և «ԵրՄՄԳՀԻ» փակ բաժնետիրական ընկերության (ՀՀ 0033, քաղ. Երևան, Հակոբ Հակոբյան 3) տարածքներում։
Հետագայում՝ «ՌԱՕ ՄԱՐՍ» ՓԲԸ-ի և «ԵրՄՄԳՀԻ» ՓԲԸ-ի հիմքի վրա ստեղծված ազատ տնտեսական գոտին անվանվել է որպես «ԱԼՅԱՆՍ» ազատ տնտեսական գոտի։
Հայաստանի Հանրապետության կառավարության 2013 թվականի հուլիսի 18-ի թիվ 785-Ա որոշմամբ «ՌԱՕ ՄԱՐՍ» ՓԲԸ-ի և «ԵրՄՄԳՀԻ» ՓԲԸ-ի տարածքներում ստեղծվել է «Ալյանս» ազատ տնտեսական գոտին, որը գործարկվել է 2013 թվականի օգոստոսի 1-ին։ 2013 թվականի օգոստոսի 14-ին ՀՀ էկոնոմիկայի նախարարության և «ՍԻՏՐՈՆԻԿՍ ԱՐՄԵՆԻԱ» ՓԲԸ-ի միջև կնքվել է վերոնշյալ ազատ տնտեսական գոտու կազմակերպման մասին պայմանագիրը, ինչը հնարավորություն է տալիս շահագործել այն։ ՀՀ կառավարության 2023 թվականի հուլիսի 27-ի N 1255-Ա որոշմամբ ազատ տնտեսական գոտու գործունեության ժամկետը երկարաձգվել է մեկ տարով, այնուհետև 2024 թվականի օգոստոսի 8-ի  N 1250-Ա որոշմամբ՝ ևս մեկ տարով։ 
«ԱԼՅԱՆՍ» ԱՏԳ-ի գործառնական տեսակը սահմանվել է որպես արտադրաարդյունաբերական և տեխնիկակիրառական՝ կազմակերպության կողմից ներկայացված ոլորտներում։
Հարկ է ընդգծել, որ «Սիտրոնիկս Արմենիա» ընկերությունը 2023 թվականին անվանափոխվել է որպես «Ալյանս Ֆեզ» ընկերություն, ուստի «Ալյանս» ԱՏԳ կազմակերպչի փոփոխություն տեղի չի ունեցել։ 
Հաշվի առնելով, որ ազատ տնտեսական գոտու գործունեության ժամկետը վերջին  երկարաձգումից հետո սահմանվել էր 12 տարի, որն ավարտվում է սույն թվականին, «Ալյանս ֆեզ» փակ բաժնետիրական ընկերության կողմից օրենսդրությամբ սահմանված կարգով ներկայացվել «Ալյանս» ազատ տնտեսական գոտու գործունեության երկարաձգման հայտ, որը ներառում է դիմում, ամփոփագիր և 2025–2035 թվականների զարգացման գործարար ծրագիր։
Ներկայացված գործարար ծրագիրը սահմանված կարգով ներկայացվել է Ազատ տնտեսական գոտիների հարցերով միջգերատեսչական հանձնաժողովի (այսուհետ՝ Հանձնաժողով) անդամներին։
Գործարար ծրագրի՝ Հանձնաժողովի անդամների գնահատման արդյունքում միջին թվաբանական գնահատականը կազմել է 60.83 միավոր, սակայն Հանձնաժողովի անդամներից երեքի կողմից գործարար ծրագիրը գնահատվել է անցողիկ շեմից ցածր (անցողիկ շեմ է համարվում 60 միավորը)։
Համաձայն ՀՀ կառավարության 2019 թվականի հունիսի 6-ի N 727-Ն որոշման Հավելված N 5-ի 7.1. կետի՝ Հանձնաժողովի անդամներից առնվազն երեքի կողմից գործարար ծրագրի անցողիկ շեմից ցածր գնահատման դեպքում հայտի վերաբերյալ տրվում է բացասական եզրակացություն, ուստի՝ Հանձնաժողովը որոշել ՀՀ Երևան քաղաքում գործող «Ալյանս» ազատ տնտեսական գոտու գործունեության ժամկետը ևս 10 տարով երկարաձգելու հայտի վերաբերյալ Հանձնաժողովի անդամներից առնվազն երեքի կողմից գործարար ծրագրի անցողիկ շեմից ցածր գնահատման հիմքով ներկայացված գործարար ծրագրին և հետևաբար՝ հայտին տրամադրել բացասական եզրակացություն։
Քանի որ «Ալյանս» ազատ տնտեսական գոտու գործունեության ժամկետը ս. թ. օգոստոսի 14-ին լրանում է՝ համաձայն ՀՀ կառավարության 2013 թվականի հուլիսի 13-ի N 785-Ա որոշման 2-րդ մասի 3-րդ կետի և ՀՀ էկոնոմիկայի նախարարության և «Ալյանս» ազատ տնտեսական գոտու միջև կնքված պայմանագրի, և «Ալյանս» ազատ տնտեսական գոտու կողմից գործունեության երկարաձգման վերաբերյալ ներկայացված հայտը ստացել է բացասական եզրակացություն՝ «Ալյանս» ազատ տնտեսական գոտին լուծարվում է՝ համաձայն «Ազատ տնտեսական գոտիների մասին» օրենքի 16-րդ  հոդվածի և  ՀՀ կառավարության 2013 թվականի հուլիսի 13-ի N 785-Ա որոշումն ուժը կորցրած է ճանաչվում՝ համաձայն «Նորմատիվ իրավական ակտերի մասին» օրենքի 37-րդ հոդվածի։ 
Ուստի, հիմք ընդունելով «Ալյանս Ֆեզ» փակ բաժնետիրական ընկերության կողմից «Ալյանս» ազատ տնտեսական գոտու գործունեության ժամկետի երկարաձգման հայտը և Հանձնաժողովի եզրակացությունը` անհրաժեշտություն է առաջացել մշակելու սույն Որոշումը:

Կարգավորման առարկան, ակնկալվող արդյունքը.

Նախագծի ընդունման արդյունքում «Ալյանս» ազատ տնտեսական գոտու հետագա գործունեության ժամկետի երկարաձգման հայտը մերժվում է, «Ալյանս» ազատ տնտեսական գոտին լուծարվում է և ՀՀ կառավարության 2013 թվականի հուլիսի 13-ի N 785-Ա որոշումն ուժը կորցրած է ճանաչվում։ 

Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.

Նախագիծը բխում է ՀՀ կառավարության 2021-2026 թթ. ծրագրի «2. ՏՆՏԵՍՈՒԹՅՈՒՆ» կետից։

Նախագծի մշակման գործընթացում ներգրավված ինստիտուտները և անձինք. 
Նախագիծը մշակվել է Հայաստանի Հանրապետության էկոնոմիկայի նախարարության կողմից:

Լրացուցիչ ֆինանսական միջոցների անհրաժեշտության վերաբերյալ.
Նախագծի ընդունմամբ լրացուցիչ ֆինանսական միջոցների ներգրավման անհրաժեշտություն առկա չէ:

Պետական բյուջեի եկամուտներում և ծախսերում սպասվելիք փոփոխությունների վերաբերյալ.
Նախագծի ընդունմամբ Հայաստանի Հանրապետության պետական բյուջեում եկամուտների և ծախսերի ավելացում կամ նվազեցում չի նախատեսվում։



